RELACION

PËR PROJEKTLIGJIN

“PËR 
DISA SHTESA DHE NDRYSHIME NË LIGJIN NR.162, DATË 4.12.2014 “PËR MBROJTJEN E CILËSISË SË AJRIT NË MJEDIS”, I NDRYSHUAR”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Qëllimi i ligjit është ashpërsimi i kundravajtjeve administrative në legjislacionin në fuqi për mjedisin me 30% të vlerës së gjobave, bazuar në rezultatet e këshillimit kombëtar, nga ku rezultoi se qytetarët vlerësuan se për të parandaluar veprimet e individëve apo subjekteve të cilët shkatojnë ndotjen e mjedisit dhe hapësirave publike nevojitet që të ashpërsohen masat ndëshkuese.
Objektivat e këtij projektligji janë:

· Garantimi i cilësisë së ajrit dhe mbrojtjes së shëndetit të popullsisë nëpërmjet, vendosjes së sanksioneve proporcionale, me qëllim dekurajimin e aktiviteteteve që dëmtojnë cilësinë e ajrit.

· Garantimi i efikasitetit të sanksioneve administrative nëpërmjet ndryshimit të natyrës juridike të sanksioneve kundrejt kundërvajtjeve të kryera në dëm të mjedisit.
· Rritje e nivelit të kontrolleve duke plotësuar hapësirat ligjore lidhur me përcaktimin e masave administrative për shkeljet e dispozitave ligjore.

· Përcaktimi i qartë i kompetencave institucionale i strukturave përgjegjesë per monitorimin dhe kontrollin e cilësisë së ajrit brenda vitit 2024. 
· Zhvillimi dhe forcimi i institucioneve ekzistuese përgjegjëse për kontrollin e cilësisë së ajrit duke rritur kapacitetet e tyre, strukturat qeverisëse dhe mekanizmat e bashkëpunimit.

II. VLERËSIMI I PROJEKTAKTIT NË RAPORT ME PROGRAMIN POLITIK TË KESHILLIT TË MINISTRAVE, ME PROGRAMIN ANALITIK TE AKTEVE DHE DOKUMENTE TË TJERA POLITIKE
Miratimi i këtij projektligji është parashikuar në programin analitik të akteve të Ministrisë së Turizmit dhe Mjedisit për vitin 2024, është në përputhje me Programin Politik të Këshillit të Ministrave.
III.   ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Ligji kuadër për mbrojtjen e cilësisë së ajrit të ambientit, është miratuar në dhjetor 2014 dhe ka hyrë në fuqi 3 vjet pas botimit në Fletoren Zyrtare (30.12.2014). 

Ndotja e ajrit ose cilësia e ulët e ajrit të ambientit, është një nga  problematikat e hasura prej disa kohësh në vendin tonë. Problemet e evidentuara në këtë fushë shtrihen në të gjithë territorin e Republikës së Shqipërisë, në çdo qark dhe ky problem afekton të gjithë qytetarët e Republikës së Shqipërisë, kryesisht banorët e rretheve që kanë ndotjen më të lartë të ajrit. 

Ndotja e ajrit është një nga rreziqet më të mëdha mjedisore për shëndetin e njeriut. Hartimi dhe zbatimi i ligjeve më të forta për mbrojtjen dhe përmirësimin e cilësisë së ajrit të ambientit do të ndikojë në ndërgjegjësimin më të madh të personave fizik/juridik për të forcuar masat që duhen marrë për parandalimin, kontrollin dhe reduktimin e shkarkimeve në ajër, duke ndikuar kështu në uljen e niveleve të ndotjes së ajrit dhe ndikimin që ai ka në shëndetin e njeriut si psh: uljen e  rasteve të sëmundjeve të traktit respirator dhe kardiovaskular.

Gjithashtu, bazuar dhe nga kërkesat e qytetarëve të shprehura gjatë procesit të këshillimit kombëtar rezultoi se është e nevojshme ndërhyrja në ligjin ekzistues nr.162, datë 4.12.2014 “Për mbrojtjen e cilësisë së ajrit në mjedis”, i ndryshuar. 
Ashpërsimi i masës së gjobës si një masë me impakt të drejtëpërdrejtë në veprimtarinë ekonomike të subjekteve apo ekonominë/buxhetin e individëve do të ndikojë në ndërgjegjësimin e tyre për të shmangur kryerjen e veprimeve të cilat ndotin mjedisin dhe hapësirat publike.

Parashikimi në legjislacionin e fushës së mjedisit të dënimit me gjobë si titull ekzekutiv do të sjellë efektivitet në ekzekutimin e sanksioneve që vendosen nga organet administative, sqarojmë se, aktualisht procesi i ekzekutimit të gjobave vështirësohet për shkak të ankimit administrativ dhe gjyqësor të gjobës duke zgjatur në kohë procesin dhe duke humbur qëllimin e vendosjes së sanksionit për ndotjen e mjedisit.  
Objektivat dhe efektet që priten të sjellë ky projektligj janë:

· Ulja me 40% e nivelit të ndotjes në zonat urbane brenda vitit 2024;

· Të sigurohet që lënda e ngurtë pezull PM 10, në zonat  urbane të mos kapërcehet më shumë se 35 herë gjatë një viti vlera kufi 50 μg/m3 në ditë,  deri më  1 janar 2030 (sipas objektivave të vendosura në VKM Nr.352/2015 ); 
· Të sigurohet që lënda e ngurtë pezull PM 2.5 në zonat urbane të mos kalojë vlerën kufi 20 μg/m3 për vit kalendarik, deri më 1 Janar 2030 (sipas objektivave të vendosura në VKM Nr.352/2015); 
· Reduktimi i emetimeve ne ajer nga aktiviteti industrial  duke respektuar  kushtet të Lejes se Mjedisit  nga impiantet me djegie lidhur me vlerat kufi të shkarkimeve për SO2; NOx dhe PM, sipas afateve kohore të përcaktuar në r VKM Nr.162/2020 “Për rregullat e hollësishme për hartiminin, miratimin rishikimin, dhe zatimin e programeve të pakësimit të shkarkimeve në ajër:  

i. Për impiantet ekzistuese (5-50 MW): nga data 1 Janar 2025;

ii. Për impiantet ekzistuese (1-5 MW): nga data 1 Janar 2030;

· Arritja e niveleve të ndotësve të ajrit, bazuar në shëndetin human, në vlerat përkatëse për NOx - 40 µ/ m³, për PM10 - 40 µ/ m³, për PM2,5-25 μg/m3 dhe 20 μg/m3 dhe SO2-125 µ/ m³ per 24 ore ose 20 µ/ m³ ne vit ; 
· Garantimi i cilësisë së ajrit dhe mbrojtjes së shëndetit të popullsisë nëpërmjet, vendosjes sër sanksioneve proporcionale, me qellim dekurajimin e aktiviteteteve që dëmtojnë cilësinë e ajrit.

· Garantimi i efikasitetit të sanksioneve administrative nëpërmjet ndryshimit të natyrës juridike të sanksioneve kundrejt kundërvajtjeve të kryera në dëm te mjedisit.
· Rritje e nivelit të kontrolleve duke plotësuar hapësirat ligjore lidhur me përcaktimin e masave administrative për shkeljet e dispozitave ligjore. 

· Përcaktimi i qartë i kompetencave institucionale i strukturave përgjegjesë për monitorimin dhe kontrollin e cilësisë së ajrit brenda vitit 2024. 

· Zhvillimi dhe forcimi i institucioneve ekzistuese përgjegjëse për kontrollin e cilësisë së ajrit duke rritur kapacitetet e tyre, strukturat qeverisëse dhe mekanizmat e bashkëpunimit.

IV. VLERËSIMI I LIGJSHMERISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj është hartuar në mbështetje të neneve 78 dhe 83, pika 1, të Kushtetutës.
V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektligj nuk ka për qëllim përafrimin e legjislacionit me Acquis Communautaire.
VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Nëpërmjet këtij projektligji synohet që në ligjin nr.162, datë 4.12.2014 “Për mbrojtjen e cilësisë së ajrit në mjedis”, i ndryshuar, të bëhen ndryshimet si më poshtë vijon:

Neni 1-Kudo në tekstin e ligjit, fjala “ISHMPU” zëvendësohet me fjalët “Struktura përgjegjëse inspektuese në fushën e mjedisit”.

Nëpërmjet Nenit 2, propozohet të ndryshohet Neni 20 “Kundërvajtjet” me përmbajtjen si më poshtë vijon:

 1. Çdo shkelje e kërkesave të këtij ligji dhe të akteve nënligjore, të dala në zbatim të tij, kur nuk përbën vepër penale, konsiderohet shkelje administrative dhe ndëshkohet me gjobë, pezullim apo mbyllje të veprimtarisë, përkatësisht:

a) mospërmbushja dhe mosrespektimi i kërkesave, parimeve dhe kushteve të shkarkimeve në ajër nga operatori i një instalimi, referuar lejes së mjedisit të tipave A apo B:

i) për lejet e mjedisit të tipit A, dënohet me gjobë në vlerën 1 300 000 (një milion e treqind mijë) deri në 2 600 000 (dy milion e gjashtëqind mijë) lekë;

ii) për lejet e mjedisit të tipit B, dënohet me gjobë në vlerën 390 000 (treqind e nëntëdhjetë mijë) deri në 650 000 (gjashtëqind e pesëdhjetë mijë) lekë;

b) ndotja e ajrit, e shkaktuar nga burimet e lëvizshme, në kundërshtim me kërkesat e nenit 13, të këtij ligji, dënohet me gjobë në vlerën 1 300 000 (një milion e treqind mijë) deri në 2 600 000 (dy milion e gjashtëqind mijë) lekë.”

c) prodhimi, importimi,tregtimi i lëndëve djegëse nga subjektet dhe përdorimi i lëndëve djegëse nga operatori, në kundërshtim me kërkesat e shkronjave “a” dhe “b” të nenit 14, të këtij ligji, dënohen me gjobë në vlerën 1 300 000 (një milion e treqind mijë) deri në 2 600 000 (dy milion e gjashtëqind mijë)  lekë, në varësi të sasisë dhe rrezikshmërisë që paraqesin lëndët djegëse të palejuara, si dhe me sekuestrimin e lëndës djegëse që është gjendje;

ç) Mosrespektimi i masave për sigurimin e informacionit mbi konsumin e lëndës djegëse dhe shkarkimet e CO2 gjatë marketingut të automjeteve të reja, sipas kërkesave të shkronjës “c” të nenit 14, të këtij ligji, dënohet me gjobë në vlerën 200 000 (dyqind mijë) lekë ; 
d) Mos përmbushja nga operatorët, e kërkesave për pakësimin e rrjedhjeve dhe shkarkimeve të përbërësve organik të avullueshëm (VOC) në kundërshtim me përcaktimet sipas shkronjave “ a”, “c” dhe “ç” të nenit 15, të këtij ligji, dënohen me gjobë në vlerën 1 300 000 (një milion e treqind mijë) deri në 2 600 000 (dy milion e gjashtëqind mijë) lekë, në varësi të sasisë e rrezikshmërisë që ato lëndë djegëse paraqesin, si dhe me pezullimin e veprimtarisë, për aq kohë sa të bëhet zëvendësimi i lëndës djegëse.

2. Kontrolli i zbatimit të këtij ligji dhe akteve nënligjore të dala në zbatim të tij , si dhe  vendosja e gjobës dhe/apo pezullimi ose ndërprerja e veprimtarisë sipas legjislacionit në fuqi për inspektimin, kryhet nga struktura përgjegjëse inspektuese në fushën e mjedisit, struktura inspektuese në ministrinë përgjegjëse për industrinë dhe struktura përgjegjëse inspektuese për mbikqyrjen e tregut sipas fushës së përgjegjësisë së tyre.

3. Gjoba në zbatim të këtij neni, përbën titull ekzekutiv me përfundimin e shqyrtimit të ankimit administrativ dhe ngarkohet zyra e përmbarimit për ekzekutimin e saj. Gjoba paguhet brenda 10 ditëve nga data kur është njoftuar kundërvajtësi për vendimin e dënimit me gjobë, që përbën titull ekzekutiv, në përputhje me legjislacionin në fuqi për kundërvajtjet administrativ.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                     

Neni 3, propozon hyrjen në fuqi 15 ditë pas botimit në “Fletoren Zyrtare”.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohen Ministria e Turizmit dhe Mjedisit, Ministria e Infrastrukturës dhe Energjisë, Ministria e Financave, Ministria përgjegjëse për Ekonominë, si dhe strukturat përgjegjëse kontrolluese dhe inspektuese, në varësi të këtyre institucioneve, sipas fushave të tyre të përgjegjësisë, për zbatimin e këtij pligji.

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT

Për hartimin e këtij projektligji kanë kontribuar Drejtoria e Programimit, Standardizimit dhe Harmonizimit të Kuadrit Rregullator dhe Drejtoria e Ndryshimeve Klimatike, në Ministrinë e Turizmit dhe Mjedisit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Zbatimi i projektligjit nuk ka efekte financiare shtesë për buxhetin e shtetit.














M I N I S T R I

Mirela KUMBARO FURXHI
Relacion shpjegues për projektligjin “Për disa shtesa dhe ndryshime në ligjin nr.162, datë 4.12.2014 “Për mbrojtjen e cilësisë së ajrit në mjedis”, i ndryshuar”.


